
Ụmịedemede  
 
Okwu ọ bụla mmadụ kwuru na-enwe mpụtara site n’ihe onye kwuru ya bù n’obi na ka o siri hụta ya. 
Edemede a nke isiokwu ya bụ “Mpụtara ụbara echiche n’ụtọasụsụ Igbo” lebara anya na mpụtara okwu 
ụfọdụ ndị e nwere n’asụsụ Igbo kpọm kwem. E lebakwara anya n’ụzọ dị iche iche otu okwu si enwe mpụtara 
dị iche iche. Nchọcha a bù n’uche izipụta ụdị mpụtara dị iche iche e nwere n’ụtọasụsụ Igbo tinyere 
ịkọwapụta echiche dị iche iche ụfọdụ okwu Igbo nwegasịrị. Nchọcha a bụ nke ọba akwụkwọ ebe nwa 
nchọcha si nwete ụfọdụ akwụkwọ ọgụgụ na edemede nchọcha ndị odee ụfọdụ derela ihe yitere isiokwu nke 
a na ha. Ndị nchọcha a ga-abara uru karịsịa bụ Ụmụ akwụkwọ, ndị nkụzi ndị nchọcha, wdg. N’ikpeazụ, a 
tụrụ aro ka ndị nchọcha n’ọdịniihu lebazie anya n’isiokwu a ma chọpụta ebe o nwere oghere mejuo ya. Ka 
e mesịrị nchọcha a, a chọpụtara na mpụtara bụ ejewe aghaghị n’ihe gbasara asụsụ ọ bụla, ọ kachasị n’asụsụ 
Igbo ebe bụ mgbakwasị ụkwụ edemede a. 
 
Ndubata 
 Asụsụ bụ otu ụzọ doro anya mmadụ na ibe ya ji akparịta, kwupụte mbunuuche ma gbokwaa mkpa 
dịịrị ha. Asụsụ e nwere gburugburu ụwa karịrị akarị n’ọnụọgụ nke hịara ahụ ikwu kpọmkwem ole ha dị. E 
nwere asụsụ Igbo, Bekee, Tiv, Urohbo, Awụsa, Yoruba na ndị ọzọ ga. Mana n’ime asụsụ ndị a, e nwere atọ 
ndị gọọmentị kwadoro karịa ndị ọzọ ka ha bụrụ asụsụ a ga-eji akụziri Ụmụ akwụkwọ ihe n’ụlọakwụkwọ 
praịmarị na sekọndịrị. Asụsụ atọ ndị a bụ Igbo, Awụsa na Yoruba, mana asụsụ Igbo ka edemede a gbadoro 
ụkwụ na ya. 
 A bịa n’ihe banyere asụsụ, e nwere ụdị ya dị iche iche dị ka ekwurunọnụ, ederede, mmegharị ahụ, 
wdg. A sụọ asụsụ, ọ ga-enwe mpụtara. Ya ka o ji dị mkpa na okwu ọ bụla e kwuru na-enwe mpụtara. ọ bụ 
mpụtara okwu nwere ga-eme ka asụsụ a sụrụ nwee nghọta zuru òkè. Ihe nke a pụtara bụ na asụsụ na mpụtara 
na-agakọrịta ọnụ iji mezue mbunuuche okwuu na ọnụụ. 
 
Ntụlegharị Agụmagụ 
 E nwere ike ile mpụtara anya dị ka echiche okwu nwere dị ka ihe onye kwuru okwu bu n’uche 
kwue ya. E nwekwara ike ịkpọ mpụtara nghọtaokwu n’ụzọ mkpirisi. ọ bụ otu n’ime ngalaba amụmamụ 
asụsụ nọ na lingwistiks nke na-amụ maka nghọta mkpụrụokwu na ahịrịokwu n’asụsụ. Mpụtara dị ezi mkpa 
n’ihi na ọ bụ site na ya ka e si amata mpụtara okwu ma ọ bụkwanụ ahịrịokwu ọ bụla n’asụsụ. 
 N’otu aka ahụ, mgbe ọ bụla a na-ekwu maka mpụtara, ihe a na-ebu n’uche na-abụ ụzọ dị iche iche 
e si ghọta okwu e kwuru ma ọ bụ mpụtara e nyere ya bụ okwu. N’agbanyeghị nkọwa ndị a, Anyanwu (2008) 
kọwara mpụtara dị ka amụmamụ gbasara nghọta mkpụrụokwu nke sonyere na ngalaba amụmamụ asụsụ 
sayensị lingwistiks. ọ gbakwụnyekwara na mpụtara okwu ọ bụla nwere na-agbadokarị ụkwụ n’ụzọ 
mkpụrụokwu, nkebiokwu na ahịrịokwu siri nwee nghọta. 
 N’uche Ndimele (1997:1) mpụtara so n’otu n’ime ngalaba lingwistiks na-ahụ maka nghọta 
mkpụrụokwu nwegasịrị n’asụsụ. Lyons (1977) dere na nghọtaokwu bụ amụmamụ gbasara mmekọrịta dị 
n’etiti mkpụrụokwu, na etu e si emepụta nghọta na-akọwapụta etu nsirihụ mmadụ n’ụwa si dị, tinyere etu 
anyị si aghọta onwe anyị na ndị ọzọ. Kempson (1977) n’otu aka ahụ kwupụtara na nghọtaokwu bụ ọmụmụ 
gbasara mpụtara n’asụsụ, nhazi asụsụ, imezi okwu e kwuru n’ọnụ na akara. ọ na-akọwakwa maka 
mmekọrịta na-adị n’etiti ihe na-akọwa ihe dị ka mkpụrụokwu, akara, na ihe ha nọchitere anya ha n’ụwa. 
Mpụtara ma ọ bụ nkọwa e nyere mkpụrụokwu ma ọ bụkwanụ akara ndị ahụ na-ezipụta nghọta ha gasị n’otu 
n’otu. 
 Udemmadụ (2018:1) kọwara nghọtaokwu dị ka mkpụrụokwu e ji akọwa ngalaba amụmamụ na-ahụ 
maka mpụtara, nghọta ma ọ bụ echiche dị n’okwu. Ejele (2003) mere ka a mata na nghọtaokwu dị ka 

ngalaba sayensị asụsụ na-eleba anya na nghọta dịgasị n’okwu. ọ gbakwụnyere na okwu ọ bụla mmadụ 
kwuru nwere nghọta na-esochi ya azụ. 
 
Myiwere 
 Myiwere dị ka Anagbogu, Mbah na Eme (2010:227) dere na e nwere ike ile ya anya ụzọ abụọ. Nke 
mbụ bụ otu mkpụrụokwu nwere karịa otu mpụtara ma ọ bụ iwere ya dị ka nghọta dịgasị iche iche n’onwe 
ha n’otu usoro. Ihe nke a na-akọwa bụ na otu okwu nwere ike nwee otu nsupe na usoro mkpọpụta 
n’agbanyeghị na nghọta onwere nwere ike karịa otu, abụọ ma ọ bụ karịa. 
 Crystal (1997:185) n’ime Ndimele (1995:50) na-akọwa na ọ rara ahụ ịmata ndịiche n’etiti ụbara 
echiche na myiwere. N’okwu ya, myiwere bụ okwu gbara ọkpụrụkpụ n’amụmamụ nghọtaokwu nke nwere 
otu usoro ma nwee nghọta dị iche iche. 
 N’aka nke ọzọ, myiwere dị ka Udemmadụ (2018) si kọwaa bụ mgbe mkpụrụokwu dị iche iche 
bịara yie onwe ha n’ụdịdị na mkpọpụta mana nghọta ha abịazie dịrị iche iche. Ọmụmaatụ ndị o nyere na 
Bekee bụ ndị a; ‘bank’ nke mpụtara ya nwere ike ịbụ ụlọakụ ma ọ bụ akụkụ ikpere mmiri. ‘Bachelor’ nke 
mpụtara ya nwekwara ike ịbụ okokporo ma ọ bụ nzere mmụta. 
 SPILC (1985) n’ime Udemmadụ (2012) dere na myiwere bụ mkpụrụokwu dị iche iche nwere otu 
nsupe, ótù ụda, ótù mkpọpụta ma sitekwa n’ ótù nkejiasụsụ, mana ntọala na nghọta okwu ha dị iche iche. 
 
Ọkpụrụkpụ Okwu ndị Metụtara Isiokwu 
Mpụtara ọkpụrụkpụ okwu/Echiche Nkịtị: ụdị mpụtara a na-akọwa na etu echiche otu mkpụrụokwu dị 
na-abụkarị etu nghọta ya si dị. Nke a pụtara na ọ bụ etu echiche ahụ a kpọpụtara ma ọ bụ e kwupụtara aha 
ya bụ ihe na-akpọlite mmụọ onye na-ege ntị. Iji maa atụ; ‘ewu’ bụ anụ ụlọ nwere ụkwụ anọ a maara amara 
na-ata ahịhịa na-eje ije nwayọ nwayọ. Ọzọ kwa, echiche ‘onye nne’ bụ nwaanyị tozuru òkè n’ihe e ji 
mmadụ eme, wdg. 
 Ndimele (2007:40) dere na mpụtara ọkpụrụkpụ okwu oge ụfọdụ na-abụ mkpụrụokwu nwere 
echiche nkịtị, ihe a mabu ama na kwa ozuru agbụrụ ọnụ. ọ gbakwụnyekwara na mpụtara okwu ọ bụla 
n’akwụkwọ ọkọwaokwu anaghị agbanwe agbanwe. O nweghịkwa ike ime ka a hapụ ịmata ihe okwu ahụ 
bụ site n’ụda ya n’ebe onye na-ekwu okwu ma ọ bụ n’ebe onye na-ege nọ. ọ gara n’ihu kwue na, agbụrụ ọ 
bụla na-asụ ma na-anụ otu asụsụ na-aghọta mpụtara okwu ọ bụla e kwuru. Iji maa atụ; ‘boy’ n’asụsụ Bekee. 
Na nkọwa ya, ụdị echcihe a n’ebe mkpụrụokwu a bụ ‘boy’ zuru ụwa ọnụ ma bụrụ ihe a ga-eji tụlee agwara 
echiche ha. Ịma atụ; e nwere ike iji mpụtara ‘boy’ tụlekọrịta mpụtara ‘girl’ dị ka: 
 

boy       girl 
+ HUMAN   + HUMAN 

 + MALE   + MALE 
- ADULT   - ADULT 

 
 
 
 
Nsirinwete: Ndimele (2007) 

 
 
 
 
 
Nkọwa Ndimele (2007) n’echiche ndị e gosipụtara n’elu ebe a na-akọwapụta echiche mkpụrụokwu ndị ahụ 
n’ihi na ọ bụrụ na agwara echiche mkpụrụokwu ndị ahụ bụ (+), ọ gaghị abụzikwa (-). Ihe nke a pụtara bụ, 
okwu a na-atụle bụ ihe a na-elekwasịkarị anya n’ebe ndị na-asụ asụsụ ahụ nọ. N’otu aka ahụ, Leech 
(1980:11) mere ka a mata na ụdị mpụtara a na-enyetụ nsogbu nghọta ma bụrụkwa echiche dị oke mkpa 
n’ebe asụsụ dị, nke na o nweghị onye nwere ike ịkọwanwu ihe bụ asụsụ n’ejighị ya. Ọzọ kwa, o kwupụtara 
na. ụdị echiche a kacha dị mkpa na mkparịta ụka. O kwukwara na agbụrụ ọ bụla na-asụ otu asụsụ kwesịrị 
ịnabata mpụtara okwu ọ bụla ha kwuru, ebe ọ bụ na ha nabatara usorookwu asụsụ ahụ. 

Mpụtara Nsinandịkọ (Collocative/Associative meaning) 
 Echiche nsinandịkọ dị ka Anagbogụ, Mbah na Eme (2010) siri kọwaa bụ echiche na-elebakarị anya 
etu mkpụrụokwu na ibe ya si agakọrịta ọnụ. N’okwu ha, ha sịrị na ụdị echiche a na-agbakarị mkpị ma ọ bụ 
nke na-adị n’ụdị nkwukwugha mgbe ọ bụla a kpọrọ ótù aha, nke ọzọ abịa wepụtachaa echiche nke ọzọ. 
Mkpụrụokwu ndị ahụ na-agakọrịta ọnụ bụ ndị a: 
 nne na nna 
 oke na nne 
 akị na ụkwa 
 okwu na ụka 
 ọka na ube 
 ọgụ na mgba 
 ọnwa na kpakpando 
 
Mpụtara Nsina (Connotative meaning) 
 Nke a na-abụkarịechiche e sitere na mgbaatị echiche ma ọ bụ mgbanwe sitere na nghọta dịbu adị e 
siri n’ụfọdụ mkpụrụokwu nwete (Anyanwụ 2008). ọ gbakwụnyere na ụdị echiche a na-agbanwe agbanwe 
site n’aka otu onye rue onye ọzọ, agbụrụ na agbụrụ, wdg. ọzọ bụ na ụdị echiche nwekwara ike dị n’ụdị 
atụmaatụokwu dị ka echiche nsina ‘ezi’ bụ iru oke unyi, ‘mbe’ bụ ịghọ oke aghụghọ, ‘nwata akwụkwọ 
nwaanyị‘ bụ ime ihere, ‘mkpi’ bụ akwamiko, wdg.  
 
Mpụtara Mmetụta (Affective meaning) 
 ụdị echiche a bụ nke a kọwapụtara site n’echiche onwe, ya bụ, aha e nyere ihe dị ka e siri hụta ya 
n’ọnọdụ a hụtara ya bụ ihe. Aha ịhụnanya sonyere n’echiche mmetụta na nghọtaokwu. Ịma atụ, di na 
nwunye nwere ike ịzarịta aha ịhụnanya ndị a; ọdịmnobi, onye nke m, ịhụnanya m, ụtọ m, wdg. iji gosi 
ịhụnanya ha nwere n’ime onwe ha (Anyanwụ 2008). Nwa nwekwara ike ịza nna ya ‘Sir’ iji gosi mmetụta 
o nwere n’ebe nna ya nọ, nakwa nkwanyere ùgwù so ya, wdg. 
 
Echiche Eziokwu 
 Nke a bụ ụdị echiche mkpụrụokwu nke na-eleba anya n’ụzọ dị iche iche e si ezipụta ma ọ bụ 
gosipụta mkpụrụokwu n’ozuzu òkè. Echiche mkpụrụokwu ndị a na-adịkarị n’ogo dị icheiche na gburugburu 
ala anyị. Iji maa atụ: 
 ọkụ na mmiri 
 elu na ala 
 di na nwunye 
 ọsa na uze 
 nnụnụ na akwụ 
 ụtụtụ na atụ 
 achịcha na mmanya 
 mma na ọgụ 
 eluigwe na ala 
 ọsọ na ije, wdg. 
Ọzọ kwa, e nwere ike ịhụta mpụtara nsinandịkọ dị ka echiche otu mkpụrụokwu na-ewepụta karịa ihe e bù 
n’uche. ọ na-agbanwe agbanwe dị ka chi ya siri kee ya. Ha gbakwụnyere na ụdị echiche a na-emetụta okwu 
a bụ ‘seụ’ n’asụsụ Bekee. Ihe onye na-ekwu okwu ma ọ bụ onye na-ege ege bu n’uche ma ha nụ ya ma ọ 
bụ kwue ya na-abụkarị mpụtara agbụrụ ahụ ma ọ bụkwanụ omenala ahụ site n’ụdị nkwekọrịta ha nwere. 
 Oge ụfọdụ, mmadụ nwere ike kwue okwu iji mee ka agụrụ nke onwe gụọ onye ọ na-agwa okwu 
ndị na-amụ ma na-anụkwa otu asụsụ (Barnwell 1980). Mpụtara nsinandịkọ dị ka Crystal (1997:69) siri 
kọwaa bụ echiche na-ekwu maka mkpụrụokwu ndị ahụ na-agakọrịta ọnụ oge ọ bụla. N’okwu ya, ọ sịrị na 
ụdị echiche a bụ ụdị echiche mkpụrụokwu na-ezipụta ihe a tụrụ anya ya n’okwu site n’iwu ọ na-edobe. ọ 
gbakwụnyere na okwu ndị ahụ na-agakọ ọnụ ka a na-akpọ ntụgwa ya na ibe ya, ịma atụ: 
  oke na ngwere, 
  esekere na edima,  

  ara na obi, wdg. 
 
Nsogbu Nchọcha 
 ọ bụ eziokwu na ndị Igbo n’onwe ha na-asụ asụsụ Igbo amachaghị na okwu ụfọdụ ha na-ekwu 
nwere ike dịrị n’otu ụdị, nwee otu ụda nakwa otu mkpọpụta dị ka ọ dị ugbu a. Mgbe e nwere nghọta dị iche 
iche banyere otu okwu ndị ahụ na-ezipụtaghị ya ma ọ bụ tinye akara ụda n’okwu ndị ahụ, nke a nwere ike 
iwete mgbagwoju anya n’ebe mmadụ na ibe ya nọ. Ya mere o ji dị mkpa na onye ọ bụla ga-agba mbọ zipụta 
nghọta okwu dị iche iche nwere iji mee ka o doo mmadụ anya, ọ kachasị n’okwu ndị ahụ nwere otu ụda na 
mkpọpụta. Site na nzipụta nghọta okwu ndị ahụ nwere ga-enye aka ka asụsụ Igbo na-eto ma kwụrụ chịm, 
tinyere ịmụbanye akpaokwu ya, nke ga-abara ndị na-ede akwụkwọ akpa okwu nnukwu uru. 
 Ọtụtụ ndị odee emeela nchọcha gbasara myiwere, mana enwebeghị onye megoro nchọcha gbasara 
myiwere ndị metụtara akụkụ ahụ na ndị metụtara mkparịtaụka ọha. ọ bụ ụdị ọnọdụ a kpaliri nwa nchọcha 
imekwu nchọcha n’isiokwu a iji hụ na e mechiri oghere a ndị nchọcha ndị ọzọ hapụrụ, ka e nwee ike belata 
oke mgbagwoju anya a na-enwe n’okwu ndị nwere echiche abụọ ma ọ bụ karịa n’asụsụ Igbo. 
 
Mbunuuche Nchọcha 
 Nchọcha nke isiokwu ya bụ “Mpụtara ụbara Echiche n’ụtọasụsụ Igbo” bù n’uche ihe ole na ole ndị 
a: 

iv. Ịmata ihe bụ myiwere, 
v. Ịchọpụta myiwere ndị metụtara akụkụ ahụ na ndị metụtara mkparịtaụka ọha, 
vi. Ịkọwapụta mpụtara myiwere dị iche iche. 

 
Uru Nchọcha 
Ndị nchọcha a ga-abara uru bụ ndị a: 
- Ụmụafọ Igbo:  Nchọcha a ga-abara onye ọ bụla bụ onye Igbo uru n’ihi na ọ ga-eme ka ha hapụ ị 

na-enwe mgbagwoju anya na mpụtara okwu, ọ kachasị ndị nwere otu ụda n’ebughị akara ụdaolu. 
- Ndị nkuzi ọmụmụ asụsụ Igbo:  Nchọcha a ga-abụ ezi uru nye ndị niile na-akụzi ọmụmụ asụsụ 

Igbo n’ihi na, ọ ga-eme ka ha mata mkpa ọ dị n’ikuzi akara ụdaolu. 
- Ndị ọchọcha: Nchọcha a ga-abara ndị ọzọ na-eme nchọcha yitere isiokwu a uru n’ihi ọ ga-abụ ihe 

nlere anya na nchọcha ha na-eme. ọ ga-emekwa ka ha mata mpaghara ọzọ ha ga-eleba anya malite 
n’ebe nke a kwụsịrị. 

 
- Ụmụ akwụkwọ:  Nchọcha a ga-abara Ụmụ akwụkwọ uru n’ihi na ọtụtụ n’ime ha amaghị na otu 

okwu nwere ike nwee karịa otu mpụtara. ọ ga-emekwa ka echiche ha gbatịkwue n’ihe banyere 
ụtọasụsụ Igbo. 

- Ndị na-amụ asụsụ Igbo dị ka asụsụ nke abụọ (L2):  Nchọcha a ga-abakwara ndị na-amụ asụsụ 
Igbo dị ka asụsụ nke abụọ ha uru. ọ ga-emepekwu anya ha n’ịmata na asụsụ Igbo tozuru òkè n’ihe 
e ji asụsụ eme. ọ ga-eme ka amamiihe ha bawanye n’ihe gbasara  asụsụ Igbo. ọ ga-enyere ha aka 
ịmụta ya bụ asụsụ Igbo nke ọma. 

 
Myiwere ndị Metụtara Akụkụ ahụ 

U/N Mkpụrụokwu  Mpụtara ‘a’ Mpụtara ‘b’ 
1. Akpịrị Ịrịọ ihe Nke e ji elo nri 
2. Anya Oghere na ndudu Ihe e ji ahụ ụzọ 
3. Ara Isi mgbaka Nke e ji azụlite nwa 
4. Àzu ̣́ Ịgbanwe ego na ihe Nke e ji akwọ nwa/akụkụ ahụ mmadụ 
5. Íkè Ikeri ihe Ihe e ji anọ ọdụ 
6. Isi ọkwa dị elu Ihe na-ebu ahụ mmadụ, 
7. Obi Ebe obibi ọhụrụ Ihe ji mmadụ ndụ 
8. Olu  Nke e ji abụ abụ Ihe jidere isi mmadụ 
9. ọdụ Njedebe ihe Ihe ikpeazụ 
10. ọnụ Oghere egwuru egwu Ihe e ji ekwu okwu 

Myiwere ndị Metụtara Mkparịtaụka ọha 

U/N Mkpụrụokwu  Mpụtara ‘a’ Mpụtara ‘b’ 
11. Akwụkwọ Nke a na-agụ agụ Akwụkwọ nri 
12. Àku ̣́ Ihe e ji egbu anụ Ịma ụra/ịkụ ihe 
13. Achịcha  Oriri nsọ Nke e ji aṅụ tii / agba akwụkwọ. 
14. Àkwà Ihe ndina Ihe e ji agafe ebe mmiri dị 
15. Ala Mmụọ Azụokwu elu 
16. Akpati Ihe e ji akwaju efe Ihe e ji eli onye nwụrụ anwụ 
17. Eriri Ihe na-ejikọ nne na nwa Nke e ji agbasa ákwà 
18. Ekpo  Osisi apịrị apị Ikpochasị ihe 
19. Ezi Mbara ama Ngosi 
20. Èké Ike ngwungwu Aha ahịa 
21. Ígwè Ihe e ji arụ ụlọ Nke e ji enyere ndụ aka a na-agba agba 
22. Ìkpé ọgbakọ mkpezi esemokwu Aha mmadụ 
23. I ̣́gbá Ịkụnyere mmadụ bọọl Ịgba ọgwụ 
24. Mgbọ Nke e ji eme mpụ ule Ihe nchekwa onwe 
25. Ozu Ihe adịghị ndụ Inwe nnukwu ego 
26. Onye ike Ngwa e ji ebi n’ụlọ Ime ihe siri ike 
27. Oyi Adịghị o ̣́ ku ̣́  E jighị ahụ / ahụ ọkụ 
28. Ogu Aha mmadụ Mmụọ ndị Igbo 
29. Onyinye Aha mmadụ Igosi afọ ọma 
30. Uru Ihe na-enweghị ọkpụkpụ Nke a na-enwete n’azụmahịa 
31. ọgwụ Mgbọrọgwụ Nke e ji agwọ ọrịa 
32. O ̣́là Ahaaka Mgba aka 
33. ọbara Nke dị mmadụ n’ahụ Nke e ji egosipụta agụghị ọcha 
34. ọmụ Ihe osisi nkwụ na-amịpụta  Ihe e ji amụchasị mma, ọgụ, wdg. 
35. Uche Aha mmadụ Echiche 
36. Úgwú Ndagwurugwu Aha mmadụ 
37. ụzọ  Ama bekee Nke e ji emechi ebe obibi 
38. Tebụụl Ihe e ji adọsa ihe Nke e ji arụ mgbakọ na mwepụ 

 
Nchịkọta 
 Site na nchọcha e mere, nwa nchọcha zipụtara mpụtara myiwere okwu ndị e nwetere n’ụzọ pụrụ 
iche. A chọpụtara na e nwere myiwerendị metụtara akụkụ ahụ mmadụ nandị e ji akparịta ụka ọha. Ndị 
metụtara akụkụ ahụ gụnyere isi, obi, anya, ara, wdg. Ebe ndị metụtara mkparịtaụka ọha gụnyere: okwu, 
akwụkwọ, ozu, wdg. 
 A chọpụtakwara ụdị mpụtara dị iche iche e nwegasịrị na ka ha si metụta okwu a na-ekwu ekwu site 
n’ọnọdụ e jiri kwue ya. 
 
Aro 
 Nwa nchọcha na-atụ aro ka ndị nkuzi ọmụmụ asụsụ Igbo na mahadum dị iche iche jisie ike na-
akụzi ụtọasụsụ Igbo, ka e site na ya rụtụ aka na mpụtara na myiwere n’ụzọ pụrụ iche. Ụmụ akwụkwọ 
n’onwe ha gbaa mbọ na-eleba anya n’ụfọdụ akwụkwọ ndị a na-ebipụta,  ọ kachasị n’oge a maka ụfọdụ ihe 
ndị ga-enyere ha aka juru eju bara abara. Ndị ome nchọcha kwesịrị ileba anya na mpaghara myiwere ndị 
ọzọ dị ka ndị metụtara osisi, mmiri, wdg, site n’ime etu a, ọ ga-enyere ndị nchọcha ndị ọzọ aka n’ọdịniihu 
inwete ihe nlere anya ga-enyere ha aka na nchọcha ha na-eme. 
 Aro ọzọ bụ ka ndị na-ebipụta akwụkwọ jisie ike na-ebipụta akwụkwọ ndị a n’asụsụ Igbo na Bekee. 
Nke a ga-eme ka ihe nlere anya ụdị nchọcha a hapụ ịbụ nsogbu. 

